Oktubre 1

Biyernes

Ika-26 na Linggo ng Taon

Unang Pagbasa: Job 38:1, 12-21, 40:3-5

Tinapay ng Buhay: Lc 10:13-16

Sinabi ni Jesus, “Sawimpalad ka, Corazin! Sawimpalad ka, Betsaida! Kung sa Tiro at Sidon nang​yari ang mga himalang gi​nawa sa inyo, matagal na sana silang nagdamit-sako at naupo sa abo at na​kapagbalik-loob. Kaya magaan pa ang sasapitin ng Tiro at Sidon kaysa inyo sa araw ng pag​hatol. At ikaw naman, Capernaum, da​dakilain ka kaya hanggang langit? Hindi! Ibubulid ka sa impiyerno!

Ang nakikinig sa inyo ay nakikinig sa akin, at ang di-tumatanggap sa inyo ay di-tumatanggap sa akin. At ang di-tuma​tanggap sa akin ay di tumanggap sa nag​sugo sa akin.”

Pagninilay

Corazin...Bethsaida... Capernaum... mga lugar na pinupuntahan ng mga disipulo ni Jesus pero hindi naniwala sa mga himalang naganap doon sa ngalan ni Jesus. Hindi tumalab ang hamon na magbalik-loob sa Diyos, sa pamamagitan ng mga milagrong naganap.

Matapang ang tono ni Jesus sa Ebanghelyo natin ngayon. Kapag pinag-aralan natin ang kabuuan ng ika-sampung kabanata ni Lukas kung saan nanggaling ang babala na ito, maiintidihan natin na kasama ito sa pagtuturo ni Jesus sa mga disipulo niya kung paano ipahayag ang Kaharian ng Diyos sa lahat ng Tao. Buhay ng lakbay misyonero ang tinutukoy dito, at ang mga lugar na hindi tumanggap sa pagpapahayag ng mga unang misyonerong Kristiyano. Para sa atin rin ang hamon na ito. Tumutugon ba tayo?

Oktubre 2

Sabado

Ika-26 na Linggo ng Taon

Unang Pagbasa: Ex 23:20-23

Tinapay ng Buhay: Mt 18:1-5, 10

Nang panahong iyon, lumapit​ kay Jesus ang mga alagad at tina​nong nila siya: “Sino ang mas una sa kaharian ng Langit?”

Tinawag ni Jesus ang isang maliit na bata at ipinagitna sa kanila, at sinabi: “Sinasabi ko sa inyo na hang​gang hindi kayo nagbabago at nagi​ging katulad ng maliliit na bata hindi kayo makapapasok sa kaharian ng Langit. Ang nag​papaka​baba gaya ng maliit na batang ito, siya ang pinaka​malaki sa kaharian ng Langit. At ang sinumang tumanggap sa batang ito dahil sa aking pangalan ay tumatang​gap sa akin.

Huwag sana ninyong hamakin ang isa sa maliliit na ito; talagang sinasabi ko sa inyo na laging nasa harap ng aking Ama sa Langit ang kanilang mga anghel sa Langit.

Pagninilay

Malimit kong tinatanong noon kung bakit isang maliit na bata ang tinawag ni Jesus bago niya sinagot ang tanong tungkol sa nangunguna sa langit. Ano nga ba ang ibig sabihin ng magpakababa? Madalas akong sabihan ng isang kaibigan noon na gawin kong paksa ang pagpapakumbaba sa aking mga panayam. Ang sabi pa niya: “Dapat HUMILITY ang paksa mo sa seminar na iyan! Kulang na kulang ang mga tao sa pagpapakumbaba!” Nang tinanong ko kung ano ang ibig niyang sabihin sa katagang, “magpapakababa,” sinagot ay “Kaya nga sinasabi ko sa iyo! Ang dami-dami dito sa parokya natin na akala mo kung sino na silang matalino, magaling!” Tinanong ko nga ang sarili ko kung ganoon din ang tingin sa akin? 

Oktubre 3

Linggo

Ika-27 Linggo ng Taon

Unang : Hb 1:2-3; 2:2-4

Yawe, hanggang kailan ako pasasaklolo at hindi mo pakikinggan? Nagsusumbong ng karahasan at di ka nagliligtas.

Bakit mo ipinakikita sa akin ang kawalang-katarungan at dapat kong masaksihan ang pang-aapi? Karahasan lamang at pangangamkam ang nasa harap ko, pag-aaway at pagtatalo.

Sumagot nga si Yawe at sinabi niya: Isulat mo ang pangitain, isulat sa mga tapyas na bato para madaling mabasa.

Sapagkat ito’y pangitain para sa isang takdang panahon. Tiyak na matutupad ito, at di mabibigo. Hintayin ito kapag nabalam sapagkat tiyak na darating at di ipagpapaliban.

Hinding-hindi magkakapit ng aking pagpapala ang palalo, ngunit mabubuhay ang matuwid dahil sa kanyang katapatan.

Ikalawang Pagbasa: 2 Tim 1:6-8, 13-14

Kaya ipinaaalaala ko sa iyo na papag-alabin mo ang kaloob (o karis​ma) ng Diyos na sumaiyo sa pagpapatong ng aking mga kamay. Hindi nga espiri​tu ng pagkatakot ang ibinigay sa atin ng Diyos, kundi ng kapang​yarihan, pag-ibig at pagtitimpi. Kaya huwag mong ikahiya ang patotoo ng ating Panginoon ni ako mismo na bilanggo para sa kanya. Sa halip, makibahagi ka rin sa mahirap na gawaing pang-Ebanghelyo sa tulong ng lakas ng Diyos.

Tinapay ng Buhay: Lc 17:5-10

Sinabi ng mga apostol sa Panginoon: “Dag​dagan mo ang aming pana​nam​palataya.” Su​magot ang Panginoon: “Kung may pananampalataya kayong sinlaki ng buto ng mustasa, masa​sabi ninyo sa punong malaigos na iyan: ‘Mabunot ka at sa dagat ka matanim,’ at su​sundin kayo nito.

Ipagpalagay nang may katulong na nag-aararo o nag-aalaga ng mga tupa ang isa sa inyo. Ano’ng sasabihin niya rito pagbalik nito galing sa bukid? Sasa​bihin kaya niya: ‘Halika na’t dumulog sa hapag’? Sa halip ay sasabihin niya: ‘Ihanda mo ang aking pagkain; mag​bihis ka’t pagsilbihan ako habang kumakain ako’t umiinom, at saka ka na kumain at uminom.’ Dapat kaya ka​yong tuma​naw ng utang-na-loob sa utusang iyon dahil ginawa nito ang ini​utos? Gayundin naman sa inyo. Pagka​gawa ninyo sa lahat ng iniutos sa inyo, sabihin ninyo: ‘Mga karaniwang utusan kami; ginawa lang namin ang dapat naming gawin’.”

Pagninilay

Mga karaniwang utusan kami, ginagawa lang namin ang dapat gawin. Noong nakaraang perpetual profession ng dalawang Claretiano noong Hulyo ng 2003, naranasan ko ang taos-pusong galak sa mahusay na daloy ng Misa at ng ritwal ng profession. Kahit na maikli lang ang panahon sa paghahanda para sa pagdiriwang, mahusay ang pagkanta ng mga seminarista; maayos ang Misa. Madalas kapag ganoon kaayos ang pagdiriwang, may lumalapit at bumabati sa akin, bilang organista ng: “Congratulations!” o “Ang husay!” Minsan may lumapit sa akin na isang parokyano at kitang-kita sa mukha niya ang tuwa at paghanga: “Ang galing mong tumugtog!” dati rati’y namumula ako at walang maisagot. Ngunit sa panahong ito, nasabi ko ang “maraming salamat! Ginagawa ko lang ang dapat kong gawin!” 

Oktubre 4

Lunes

Ika-27 Linggo ng Taon

Unang Pagbasa: Gal 1:6-12

Tinapay ng Buhay: Lc 10:25-37

May tumindig na isang guro ng Batas para subukin si Jesus. Sinabi niya: “Guro, ano ang gagawin ko para makamit ang buhay na walang hang​gan?” Suma​got sa kanya si Jesus: “Ano ba ang nasu​sulat sa Batas, at pa​ano mo ito naiin​tin​dihan?” Suma​got ang guro ng Batas: “Mamahalin mo ang Panginoon mong Diyos nang buo mong puso at nang buo mong kaluluwa at nang buo mong lakas at nang buo mong pag-iisip. At nasusulat din naman: Mamahalin mo ang iyong kapwa gaya ng iyong sarili.”

Noo’y sinabi ni Jesus sa kanya: “Tama ang sagot mo. Gawin mo ito at mabubuhay ka.” Pero gustong ma​ngat​wiran ng guro ng Batas kaya sinabi niya kay Jesus: “At sino naman ang aking kapwa?” Sinagot siya ni Jesus: “May isang taong bumaba mula sa Jerusalem papunta sa Jerico at nahu​log siya sa kamay ng mga tulisan. Hinubaran siya ng mga ito at binugbog at saka iniwang ha​los patay na. Nag​ka​taon namang may isang paring pababa rin sa daang iyon. Pag​ka​kita sa kanya, lumihis ito ng daan. Ga​yun​din naman, may isang Levitang napadaan sa lugar na iyon; nang makita siya’y lumihis din ito ng daan.

Pero may isang Samaritano namang naglalakbay na napadaan sa kina​roro​o​nan niya; pagkakita nito sa kanya, naawa ito sa kanya. Kayat lumapit ito, binu​husan ng langis at alak ang kanyang mga sugat at binendahan. Isinakay nito ang tao sa sarili niyang hayop at dinala sa isang bahay-panuluyan at inalagaan. Kinabu​kasan, du​mukot ang Samaritano ng dalawang denaryo, ibinigay sa may-ari ng bahay-panuluyan at sinabi: ‘Alagaan mo siya; sasagutin ko ang anu​mang karag​da​gang gastos pagbalik ko’.”

At sinabi ni Jesus: “Sa palagay mo, sino sa tatlong ito ang naging kapwa sa taong nahulog sa kamay ng mga tuli​-san?” Sagot ng guro: “Ang nagda​lang-habag sa kanya.” Kaya sinabi ni Jesus sa kanya: “Humayo ka’t ganoon din ang gawin.”

Pagninilay 

Sino ang aking kapwa? Hindi ba ninyo napapansin na tuwing may gustong ipahiwatig na leksyon si Jesus sa mga guro ng Batas, ang kanyang halimbawa ay ang mga Samaritano? Magkaaway ang mga Samaritano at mga Judio—bakit ginamit ni Jesus ang mga Samaritano sa mga talinhaga niya? At palaging bida pa man din sila o tama sa ginagawa nila pagkatapos ng talinhaga? Sa akin, ito’y hamon sa ating mga Kristiyano. Sino ba talaga ang aking kapwa? Di ba kung minsan kapag hindi natin kalahi, di natin pinapansin? Kapag di natin kasama sa organisasyon o pamayanan, di natin binabati? O kung may nadinig tayong masama tungkol sa isang tao at siya’y dumating, iniirapan pa natin? 

Oktubre 5

Martes

Ika-27 Linggo ng Taon

Unang Pagbasa: Gal 1:13-24

Tinapay ng Buhay: Lc 10:38-42

Sa kanilang paglalakbay, pumasok si Jesus sa isang nayon at pinatuloy siya ng isang babaeng nagnga​ngalang Marta. May kapatid siyang babae na tina​tawag na Maria. Naupo ito sa may paa​nan ng Panginoon at nakikinig sa kanyang salita. Abalang-abala naman si Marta sa mga pagsisilbi kaya lumapit siya at sinabi: “Panginoon, hindi mo ba napapansing pinabayaan ako ng aking kapatid na babae na magsilbing mag-isa? Pakisabi mo naman sa kanya na tulungan ako.”

Sumagot sa kanya ang Panginoon: “Marta, Marta, abala ka’t balisa sa ma​raming bagay; isa lang naman ang ka​ilangan. Pinili nga ni Maria ang ma​inam na bahagi na hindi kukunin sa kanya.”

Pagninilay

Sa isang klase ko sa theology school, tinanong ako minsan kung sino ako —Marta o Maria. Pinag-uusapan namin kasi itong Ebanghelyo natin ngayon. Marta nga ako—abalang-abala sa maraming bagay. Hindi ako mapakali kung wala akong ginagawa. Kahit may panahon ako ng katahimikan, pinupuno ko ng pagbabasa o paglalakwatsa. Kamamatay lang ng tatay ko (may dalawang linggong nakalipas) noong 2000 nang lumabas ako ng bansa bilang isang Philippine delegate sa isang conference sa Switzerland. Ang otel na tinirahan namin ay may balkonahe kung saan natatanaw ang Lake Geneva. Tuwing may panahon akong nag-iisa—tahimik, nagmamasid, kinakausap ang Diyos. Noon ko nadarama ang presensya ng Diyos sa gitna ng kalungkutan. Ako’y naging Maria. 

Oktubre 6

Miyerkules

Ika-27 Linggo ng Taon

Unang Pagbasa: Gal 2:1-2, 7-14

Tinapay ng Buhay: Lc 11:1-4

Isang araw, nananalangin si Jesus sa isang lugar at pagka​tapos niya’y sinabi sa kanya ng isa sa kanyang mga alagad: “Panginoon, turu​an mo kaming manalangin kung pa​anong tinu​ruan ni Juan ang kanyang mga alagad.” At sinabi ni Jesus sa kanila: “Kung mana​nalangin kayo, sa​bihin nin​yo:

Ama, sambahin ang ngalan mo,

dumating ang kaharian mo,

bigyan mo kami araw-araw ng pagkaing kailangang-kailangan namin,

patawarin mo kami sa aming mga sala; tingnan mo’t pinatatawad din namin ang lahat ng may utang sa amin,

at huwag mo kaming dalhin sa tukso.”

Pagninilay

Maraming himig ngayon ang pag-awit ng Ama Namin—magaganda, kaakit-akit at madaling kantahin. Naranasan ko na ring kantahin ito sa iba’t ibang lengguwahe. Pero ang pinakamagandang himig ay yaong ginawa ng mga Pilipinong pari—lalo na ‘yung kinakanta tuwing Linggo sa mga Misa. Sa Ingles, ang pinakapaborito ko ay ’yung “Our Father” ni Malotte na kinanta ko sa funeral Mass ng tatay ko kung saan muntik na akong umiyak. Bakit napakaganda ang mga awiting ito? Sa palagay ko, ang panalangin mismo ay napakaganda. Lahat na nang maaaring sabihin sa Panginoong Diyos ay naroon na—papuri, pasasalamat, paghingi ng patawad at pangangailangan. At sa panahon natin ngayon, ang pinakamatingkad ay ang huling linya “ iadya Mo kami sa lahat ng masama ...”

Okubre 7

Huwebes

Ika-27 Linggo ng Taon

Unang Pagbasa: Gal 3:1-5

Tinapay ng Buhay: Lc 11:5-13

Sinabi ni Jesus sa kanyang mga alagad, “Ipalagay nating may kaibigan ang isa sa inyo at pinuntahan mo siya sa ha​tinggabi at sinabi: ‘Kaibigan, pahiram nga ng tatlong pirasong tinapay dahil kararating lang mula sa biyahe ng isa kong kaibigan at wala akong maihain sa kanya.’ At sasagutin ka siguro ng nasa loob: ‘Huwag mo na akong gambalain. Nakatrangka na ang pinto at nakahiga na kami ng mga bata; hindi na ako maaaring tumayo para bigyan ka.’ Sinasabi ko sa inyo, kung hindi man siya bumangon para mag​bi​gay dahil sa pakikipagkaibigan, baba​ngon pa rin siya at ibibigay sa iyo ang lahat mong kailangan dahil sa pagpu​pumilit sa kanya.

Kaya sinasabi ko sa inyo: humingi at kayo’y bibigyan, maghanap at mata​tag​puan ninyo, kumatok at bu​buk​san ang pinto para sa inyo. Talaga ngang tumatanggap ang humihingi, nakaka​tagpo ang naghahanap at pinag​bubuk​san ang ku​makatok.

Sino sa inyo ang amang magbi​bigay ng ahas sa kanyang anak kung isda at hin​di ahas ang hinihingi nito? Sino ang magbibigay ng alakdan kung itlog ang hinihingi? Kaya kung kayo mang ma​sa​sama’y marunong magbigay ng ma​bu​buting kaloob sa inyong mga anak, gaano pa kaya ang Ama mula sa langit? Tiyak na ibibigay niya ang banal na Espi​ritu sa mga hihingi sa kanya.”

Pagninilay

Kadalasa’y nagbibigay tayo ng mga regalo sa ating mga minamahal kapag kaarawan nila at tuwing Pasko; kung minsan sa Valentine’s Day at mga anibersaryo (ng kasal para sa mga may asawa). Pero may panahon na may lumalapit at humihingi ng tulong—pagkain, pera, damit o anuman. Nangyayari rin sa atin na may mga kaibigan na palaging lumalapit sa atin at humihingi ng tulong. Hahanap tayo ng paraan para makatulong. May isa akong kaibigan, hiwalay sa asawa at nawalan ng trabaho ng mahigit isang taon rin. Pinagtulungan namin magkakaibigan na mag-ambag-ambag para sa buwanang pangangailangan hanggang nagkaroon siya muli ng trabaho. “Kaya kung kayo nang masasama’y marunong magbigay ng mabuting kaloob... gaano pa kaya ang Ama...? 

Oktubre 8

Biyernes

Ika-27 Linggo ng Taon

Unang Pagbasa: Gal 3:7-14

Tinapay ng Buhay Lc 11:15-26

Nang makapagpalayas si Jesus ng demonyo, sinabi ng ilan sa kanila: “Pinalalayas niya ang mga ito sa tulong ni Beelzebul na pinuno ng mga demonyo.” Gusto naman ng iba na subukin si Jesus at humi​ngi sila sa kanya ng isang tanda galing sa langit.

Alam ni Jesus ang kanilang iniisip kaya sinabi niya sa kanila: “Mabu​buwag ang bawat kahariang nagka​kahati-hati at magigiba roon ang mga samba​hayan. Ngayon, kung nagkakahati-hati si Sa​tanas, paano mag​ta​tagal ang kanyang kaharian? Di nga ba’t sinasabi ninyo na nagpapalayas ako ng mga de​monyo sa tulong ni Beelzebul? Kung sa pamamagitan ni Beelzebul ako nag​pa​palayas ng mga demonyo, paano na​man napalalayas ng inyong mga ka​anib ang mga ito? Sila mismo ang nara​rapat sumagot sa inyo.

Sa daliri ng Diyos ako nagpapa​layas ng mga demonyo kaya sumapit na sa inyo ang kaharian ng Diyos. Kung sandatahang binabantayan ni Malakas ang kanyang palasyo, hindi magagam​bala ang kanyang mga pag-aari. Pero kung salakayin siya ng mas makapang​yarihan sa kanya at talunin siya, maa​agaw nito ang kanyang mga armas na kanyang inasahan at ipamamahagi ang kanyang mga ari-arian.

Ang hindi panig sa akin ay laban sa akin, at ang hindi nagtitipong kasama ko ay nagpapangalat.

Kapag lumabas sa tao ang maruming espiritu, nagpapalabuy-laboy ito sa mga lugar na walang tubig sa paghahanap ng pahingahan. Pero wala siyang natatagpuan at sinasabi niya: ‘Babalik ako sa inalisan kong tirahan.’ Pag​dating niya, natatagpuan niya ito na nawalisan na at maayos pa. Kaya nag​​hahanap siya at nagsasama ng pito pang espiritung mas masama pa kaysa kanya; pu​ma​pa​sok ang mga ito at doon tumitira. Kaya mas masama ang huling kalagayan ng taong iyon kaysa dati.”

Pagninilay

Madalas nadidinig natin ang “hindi panig sa akin ay laban sa akin.” Nag-aalinlangan ako sa taong nagsasabi ng ganito sapagkat para sa akin, hindi ganoon ang mundo. Hindi ako naniniwala sa salitang: “kapag hindi ka sa akin ay kaaway kita.”

May mga taong iba’t iba ang tanawin sa buhay; magkakaiba ang paniniwala; pamumuhay, kultura, atbp. Madalas kapag di nagkakaintindihan dahil sa magkakaibang pananaw ay nagtatalo pa, lalo na sa mga maiinit na isyu. Noong lumabas ang posisyon ng simbahan sa isang kontrobersyal na isyu iminungkahi ko na magkaroon ng isang panayam para pag-usapan ito. Nagalit sa akin ang isang lalaking kakilala at sinabi: “Bakit naniniwala ka ba sa posisyon nila? Ito ang posisyon natin, wala nang salita-salita pa!” 

Oktubre 9

Sabado

Ika-27 Linggo ng Taon

Unang Pagbasa: Gal 3:22-29

Tinapay ng Buhay: Lc 11:27-28

Habang nagsasalita si Jesus, isang babae mula sa dami ng tao ang malakas na nagsabi sa kanya: “Mapa​lad ang nag​dala sa iyo sa kanyang sina​​​pupunan at nagpasuso sa iyo.” Ngu​nit sumagot si Jesus: “Kaya talagang ma​pa​lad ang mga nakikinig sa salita ng Diyos at tumu​tupad nito.”

Pagninilay

Tuwing binabasa ko ang buhay ng mga santo, hangang-hanga ako sa katapatan nila sa pananampalataya sa gitna ng matinding kahirapan na nararanasan nila sa buhay. Sa Ebanghelyo ngayon sinabi ni Jesus na higit na mapalad ang mga nakikinig sa salita ng Diyos at tumutupad sa mensahe niya. Madali lang ang makinig bagamat tuwing Linggo kung nagsisimba kayo, tingnan niyo kung iilan lang ang nakikinig at naiintindihan ang mga pagbasa at ang Ebanghelyo. Sayang! Talo pa tayo ng mga di-Katoliko kung minsan sa kaalaman sa Biblia at sa pamumuhay Kristiyano nila. Sana tayo rin—lalo na sa pagsasabuhay ng mensahe sa Ebanghelyo.

Oktubre 10

Linggo

Ika-28 Linggo ng Taon

Unang Pagbasa: 2 K 5:14-17

At lumusong nga si Naaman sa Jor​dan at pitong beses na lumubog, gaya ng sinabi sa kanya ni Eliseo. Na​numbalik sa dati ang kanyang laman, tulad ng sa isang bata at luminis siya.

At nagbalik si Naaman sa tao ng Diyos kasama ang lahat niyang tau​han. Nagtuloy siya at sinabi: “Ngayo’y alam ko nang walang ibang Diyos saanman sa daigdig kundi sa Israel. Tanggapin mo sana ang regalong ito mula sa iyong ling​kod.”

Ngunit sumagot si Eliseo: “Buhay si Yaweng pinaglilingkuran ko, at wala akong tatanggapin.” At kahit na pilitin siya ni Naaman, tumanggi pa rin siya.

Kayat sinabi ni Naaman sa kanya: “Kung ayaw mo, ipahintulot mo naman sanang mabigyan ako ng lupa mula sa iyong lupain – ang kayang dalhin ng dala​wang mola. Sapagkat hindi na ako mag-aalay ng anumang sinunog na handog at hain sa sinumang diyos kundi kay Yawe lamang.

Ikalawang Pagbasa: 2 Tim 2:8-13
Alalahanin mo si Jesucristo na mula sa lahi ni David, na muling binuhay ayon sa aking Ebanghelyo. Dahil dito kaya ako nagtitiis at na​kagapos na gaya ng isang kriminal, ngunit hindi maigagapos ang salita ng Diyos. At tinitiis ko ang lahat alang-alang sa mga hinirang upang makamit din nila ang kaligtasan kay Kristo Jesus, taglay ang walang hang​gang kaluwalhatian.

 Totoo ang kasabihang ito:

Kung kasama niya tayong namatay, kasama niya tayong mabubu​hay;
Kung magtitiis tayo, kasama rin niya tayong maghahari;

Kung itatakwil natin siya, itatakwil din niya tayo;
Kung hindi tayo tapat, tapat pa rin siya sapagkat hindi niya maitatakwil ang kanyang sarili.

Tinapay ng Buhay: Lc 17:11-19
Habang papunta si Jesus sa Jerusalem, dumaan siya sa hangganan ng Samaria sa Galilea. At pagpasok niya sa isang nayon, may sampung lala​king may ketong ang luma​bas para salubungin siya. Tumayo ang mga ito sa malayo at tumawag nang malakas: “Jesus, Guro, maawa ka sa amin.” At sinabi naman sa kanila ni Jesus: “Uma​lis kayo at humarap sa mga pari.” At nang​yari na guma​ling sila habang nag​la​​lakad. Isa sa kanila ang agad na nag​balik nang makita niyang guma​ling siya, at pasigaw niyang pinuri ang Diyos. Nagpatirapa siya sa paanan ni Jesus, sa pag​papasa​lamat sa kanya. Isa siyang Samaritano.

Kaya sinabi ni Jesus: “Di ba’t sampu ang gumaling? Nasaan ang siyam? Wala bang bumalik para magpuri sa Diyos kundi ang dayuhang ito?” At sinabi sa kanya ni Jesus: “Tumayo ka, iniligtas ka ng iyong pana​nampalataya.”

Pagninilay

“Wala bang bumalik para magpuri sa Diyos kundi ang dayuhang ito?” Samaritano na naman ang halimbawa ng Panginoon na nagpasalamat sa Diyos sa kanyang pagpapagaling. Nasaan ang mga Judio? Kapag may mga problema tayo, katakut-takot na dasal o nobena sa Diyos o sa paboritong santo ang iniaalay natin. Ngunit kapag maayos ang buhay natin, nakakalimutan natin na magpasalamat sa Diyos. Hihintayin pa natin na ibang tao pa ang siyang maging modelo natin sa bagay na ito. Paano natin tinutugunan ang malalang sakit para sa pagpapagaling ng mga taong naapektuhan. Sila at tayo ay maaaring magpasalamat sa Diyos na Siyang naghilom! O kaya kapag may malubhang sakit ang naranasan natin at tayo’y gumaling, naalala ba natin na pasamalatan ang Diyos? 

Oktubre 11

Lunes

Ika-28 Linggo ng Taon

Unang Pagbasa: Gal 4:22-24, 26-27, 31—5:1

Tinapay ng Buhay: Lc 11:29-32

Nang dumadagsa na ang mga tao, nag​simulang magsalita si Jesus: “Masamang lahi ang lahing ito; humi​hi​ngi ito ng palatandaan pero walang ibang palatandaang ibibigay rito kundi ang palatandaan ni Jonas. At kung paanong na​ging palatandaan si Jonas para sa mga taga-Ninive, gayundin naman ang Anak ng Tao para sa mga tao sa kasalukuyan. Sa paghuhukom, ba​bangon ang Reyna ng Timog kasama ng mga lalaki ng la​hing ito at hahatulan sila. Sapagkat duma​ting siya mula sa kabilang dulo ng mundo para masak​sihan ang karunu​ngan ni Solomon at dito’y may mas dakila pa kay Solomon. Sa paghuhukom, babangon ang mga lalaking taga-Ninive kasama ng salinla​hing ito at hahatulan nila ito dahil nagbalik-loob sila sa pangangaral ni Jonas; at dito’y may mas dakila pa kay Jonas.

Pagninilay

Si Jonas ay naging propeta sa taga-Ninive kahit na ayaw niyang pumunta doon. Natandaan pa ba ninyo ang kuwento tungkol sa kanya na nilulon ng isang malaking isda? Pagkaluwal sa kanya ng ikatlong araw ay tuluy-tuloy siyang pumunta sa Ninive upang ipahayag ang pagbalik- loob sa Diyos para hindi magalit sa kanila ang Diyos at sirain ang dakilang lungsod. Nakinig sa kanya ang mga taga-Ninive: nagbalik-loob at naligtas. Ginamit ni Jesus ang kuwentong ito para sabihin sa mga nakikinig sa kanya at humihingi ng palatandaan na Siya nga ang Mesiyas pero hindi pa rin sila naniwala. Pinakita niya na mas naniwala ang mga tao kay Jonas. 

Oktubre 12

Martes

Ika-28 Linggo ng Taon

Unang Pagbasa: Gal 5:1-6

Tinapay ng Buhay: Lc 11:37-41

Matapos magsalita si Jesus, inan​yaya​han siya ng isang Pariseo na kumain sa bahay nito. Pumasok siya at dumulog sa hapag. At nagtaka ang Pariseo nang makitang hindi muna siya naghugas ng kamay bago kumain. Ngu​nit sinabi sa kanya ng Panginoon: “Kayong mga Pariseo, ugali ninyong linisin ang labas ng mga baso’t pinggan pero nag-uumapaw naman sa kasa​kiman at kasamaan ang inyong loob! Mga hangal! Di ba’t ang maygawa ng labas ang siya ring maygawa ng loob? Pero naglilimos lamang kayo at sa akala ninyo’y malinis na ang lahat.

Pagninilay

Natatandaan pa ba ninyo ang nangyari sa dating alkalde ng Calauan, Laguna noong siya ay hinatulan ng kaparusahan para sa krimen ng panggagahasa at pagpatay? Sumisigaw siya na hindi dapat siyang parusahan kasi wala naman daw siyang ginawang masama. Ngunit nalaman nating lahat ang mga detalye ng krimen na ipinaratang sa kanya, isang pangyayari na di masikmura ng taong bayan. Kapag di mo alam itong krimen na ibinintang sa kanya, akala mo’y isang mabait at kagalang-galang na tao. Marami nga ang naniniwala noon na baka nga di mabigyan ng katarungan ang mga biktima hanggang sa paghahatol. “...ugali ninyong linisin ang labas... pero nag-uumapaw naman sa kasakiman at kasamaan ang inyong loob!” 

Oktubre 13

Miyerkules

Ika-28 Linggo ng Taon

Unang Pagbasa Gal 5:18-25

Tinapay ng Buhay: Lc 11:42-46

Sinabi ni Jesus, “Sawimpalad kayong mga Pariseo! Nagba​bayad nga kayo ng ikapu ng yerbabuena at ng ruda at ng lahat ng gulay, at pinababayaan naman ninyo ang kataru​ngan at ang pag-ibig sa Diyos. Ito nga ang dapat gawin nang di kinaliligtaan ang mga iyon. Sawimpalad kayong mga Pa​riseo! Gusto ninyong mabigyan ng pa​nguna​hing upuan sa mga sinagoga at mabati sa mga liwa​san. Sawimpalad kayo, na parang mga naka​tagong libi​ngan, na inaapakan ng mga tao at di man lang nila namamalayan.”

Nagsalita ang isang guro ng Batas: “Guro, iniinsulto mo rin kami sa pagsa​sabi mo ng mga ito.” At sinabi ni Jesus: “Sawimpalad din ka​yong mga guro ng Batas! Ipinapapasan ninyo sa mga tao ang mga napakabibigat na pasanin, ngunit ni isang daliri ay ayaw ninyong igalaw para tulungan sila.”

Pagninilay

“Nagbabayad kayo ng ikapu ... at pinabayaan naman ninyo ang katarungan at pag-ibig sa Diyos.” Minsan, pumunta ako sa isang tindahan para bumili ng almusal. Nauna sa akin ang isang babae na mukhang mayaman—magara ang pananamit at may alahas pa. Galing siya sa simbahan, alam ko araw-araw siyang nagsisimba. Pero pagkabili ng pagkain, mali ang sukli na ibinigay ng tindera. Minura niya nang katakut-takot ang kawawang tindera! Gulat na gulat ako. Sa isang pagkakamali, itong taong akala ko’y mabait, malaki ang ibinigay sa simbahan pero masamang ugali sa kapwa. Tinanong ko ang sarili ko kung ganoon ba rin ako sa kapwa? 

Oktubre 14

Huwebes

Ika-28 Linggo ng Taon

Unang Pagbasa: Ef 1:3-10

Tinapay ng Buhay: Lc 11:47-54

Sinabi ni Jesus, “Sawimpalad kayong nagtatayo ng mga puntod sa mga prope​tang pinatay ng inyong mga ama. Sa gayon ninyo inaamin at sinasang-ayunan ang mga ginawa ng inyong mga ama; iniligpit nila ang mga propeta, at maka​pagta​tayo na kayo ngayon.

 (Sinabi rin ng Karunungan ng Diyos:) Nagsusugo ako sa kanila ng mga propeta at mga apostol ngunit uusigin nila at papatayin ang ilan sa ka​nila. Ka​yat papapanagutin ang salin​lahing ito sa dugo ng lahat ng propeta, sa dugong na​buhos mula pa sa pagka​tatag ng mundo, mula sa dugo ni Abel hanggang sa dugo ni Zacarias na nasawi sa pagitan ng altar at ng san​tuwaryo. Oo, sinasabi ko sa inyo, pa​pa​pa​nagutin ang salinlahing ito.

Sawimpalad kayong mga guro ng Batas na umagaw sa susi ng kaalaman. Hindi na kayo pumasok at hinadlangan pa ninyo ang mga ma​kapapasok.”

Pagkatapos ay umalis si Jesus at sinimulan naman ng mga guro ng Batas at mga Pariseo na mahigpit na maki​pagtalo sa kanya. Pinapagsa​lita nila siya tungkol sa maraming bagay at pilit na sinisilo sa anumang sinasabi niya.”

Pagninilay

Palaging tinutuligsa ni Jesus ang mga Pariseo. Sa Ebanghelyo ngayon, sinasabi ni Jesus na hinahadlangan pa nila ang mga tao para hindi sila makakapasok. Sawimpalad ang tawag ni Jesus sa mga guro ng Batas na umaagaw sa susi ng kaalaman. Dalawang beses niyang tinawag sila ng “sawimpalad” na sa panahon natin ay nakapagtataka. Malaking karangalan ang ibinibigay natin sa dalubhasa. Ngunit kalakip ng maraming kaalaman ay may katumbas na kasinglaking pananagutan. 

Oktubre 15

Biyernes

Ika-28 Linggo ng Taon

Unang Pagbasa: Ef 1:11-14

Tinapay ng Buhay: Lc 12:1-7

Nang magkatipon ang libu-libong tao hanggang magkatapakan na sila, sinimulang sabihin ni Jesus sa kanyang mga alagad: “Mag-ingat muna kayo sa lebadura ng mga Pariseo, na walang iba kundi ang pag​ku​kunwari.

Walang tinatakpan na di mabu​bun​yag, walang natatago na di malalaman. Kaya naman, ang sinabi ninyo sa dilim, sa liwanag maririnig; at ang ibi​nulong ninyo sa mga kuwarto, sa bu​bu​​ngan ipahahayag.

Sinasabi ko naman ito sa inyo na mga kaibigan ko: huwag ninyong kata​kutan ang mga nakapapatay sa katawan at wala nang magagawa pa. Ituturo ko sa inyo kung sino ang dapat ninyong katakutan: matakot kayo sa may kapangyarihang pumatay at may ka​pangyarihan pang mag​bulid sa impiyer​no. Oo, sinasabi ko sa inyo, ito ang kata​kutan ninyo. Di ba’t ipinag​bibili nang dala​wang pera ang limang maya? Subalit isa man sa kanila’y di nalilimutan ng Diyos. Bilang na pati ang lahat ng buhok sa inyong ulo. Huwag ka​yong matakot; mas maha​laga pa kayo kaysa maraming maya.

Pagninilay

Mag-ingat sa ... pagkukunwari. Marami tayong mga mukha—isa para sa mga mahal sa buhay, isa para sa mga kaibigan, isa pa para sa ibang tao. May mga tao naman na pareho ang tingin sa mga minamahal sa buhay at ibang tao. May mga iba naman na sa personal na kakilala mabait, pero sa mga empleyado o kasamahan ay pormal at mahigpit. Pero ang mas matindi ay ang mga taong nagkukunwari. Di mo alam kung ano ang tunay na pagkatao. Sa ugali, pagsasalita’t pamumuhay ay maaaring matuklasan kung balatkayo lang ang ipinapakita. Madalas may nakikilala tayong mga taong kunwari’y maayos ang pakikipag-ugnay sa atin. Ngunit sa likod natin ay kung anu-ano ang sinasabi, tama man o mali. 

Oktubre 16

Sabado

Ika-28 Linggo ng Taon

Unang Pagbasa: Ef 1:15-23

Tinapay ng Buhay: Lc 12:8-12

Sinabi ni Jesus sa kanyang mga alagad, “Sinasabi ko sa inyo, sinumang ku​mi​​lala sa akin sa harap ng mga tao ay kiki​lalanin din ng Anak ng Tao sa harap ng mga anghel ng Diyos.At ang ayaw ku​milala sa akin sa harap ng mga tao’y hin​di rin kikilalanin sa harap ng mga anghel ng Diyos.

Ang sinumang magsalita laban sa Anak ng Tao ay mapapatawad, ngunit ang sinumang lumait sa Espiritu Santo ay hindi mapapatawad. Dalhin man nila kayo sa harap ng mga sinagoga at mga namu​muno at mga may​kapang​ya​rihan, hu​wag kayong mabalisa kung paano ninyo ipagtatanggol ang sarili o kung ano ang inyong sasabihin. Sa​pagkat ang Es​piritu Santo ang magtuturo sa inyo sa oras na iyon ng dapat na sabihin.”

Pagninilay

Ang Espiritu Santo sa tatlong Persona ng Diyos ang siyang di-gaanong kilala. Maraming pangalan ang Diyos Ama; gayundin si Jesus, tanging Anak ng Diyos. Ngunit sa Espiritu Santo, ang nagiging simbolo ay isang kalapati na dumadapo sa ulo ni Jesus. Sa mga unang Kristiyano malakas ang galaw ng Espiritu Santo. Nakikita ito sa masigasig na pagpapalaganap ng Mabuting Balita, lalo sa mga Hentil at mga pagano. Puspos ng Espiritu ang mga unang disipulo ni Kristo. Masasayang mga pamayanan, tapat sa pananampalataya at puno ng pagmamahal. Sa kasalukuyan, nakikita natin ang halimbawa ng presensya ng Espiritu Santo sa mga taong puno ng pag-asa, pagmamahal at pagmamalasakit sa kapwa tao. Binubuksan ba natin ang ating mga puso sa Espiritu Santo? 

Oktubre 17

Linggo

Ika-29 na Linggo ng Taon

Unang Pagbasa: Ex 17:8-13

Nasa Refidim ang mga Israelita nang dumating ang mga Amalecita at sina​lakay sila. Kaya sinabi ni Moises kay Josue: “Pumili ka ng ilang lalaki at laba​nan ang mga Amalecita bukas ng umaga. Tatayo naman ako sa tuktok ng burol na hawak ang tungkod ng Diyos.”
Nakipaglaban nga si Josue sa mga Amalecita tulad ng iniutos ni Moises, at umahon naman sa tuktok ng burol sina Moises, Aaron at Hur. Hang​ga’t na​ka​taas ang mga kamay ni Moises, na​nanalo ang mga Israelita; ngunit kapag ibinababa niya ang mga iyon, ang mga Amalecita naman ang nakalalamang.
Nang mangawit ang mga bisig ni Moises, kumuha sila ng isang bato para makaupo siya, at itinaas naman nina Aaron at Hur na nasa magkabilang tabi niya ang kanyang mga kamay, kayat nanatiling nakataas ang mga iyon hang​gang sa paglubog ng araw. Nagapi naman ni Josue sa kanyang tabak si Amalec at ang mga tauhan nito.

Ikalawang Pagbasa: 2 Tim 3:14––4:2
Manatili ka sa iyong natutuhan at ipinagkatiwala sa iyo: alam mo kung sino ang nagturo sa iyo. Alam mo na ang mga banal na Kasulatan mula pa sa iyong kamusmusan. Ito ang magi​ging karunu​ngan mo tungo sa kaligtasan sa pamamagitan ng Kristiyanong pananampa​lataya. Bunga ng espiritu ng Diyos ang tanang nasa Kasulatan at kapaki-pakina​bang sa pagtuturo, pag​kumbinsi, pag​​tutuwid at pagpapa​kabanal, upang maging handa ang maka-Diyos sa lahat ng mabubuting gawa.

 Ipa​ngaral mo ang Sa​lita, ipilit ito, napapanahon man at hindi, nang may pangu​ngumbinsi, pagtu​tuwid at panga​ngaral nang may tiyaga at aral.

Tinapay ng Buhay: Lc 18:1-8
Sinabi ni Jesus sa kanyang mga alagad, “Dapat laging manalangin at huwag masiraan ng loob – ito ang sinabi ni Jesus sa kanila sa isang talin​haga. Sinabi niya: “Sa isang lunsod, may isang hukom na walang takot sa Diyos at walang pakialam sa mga tao. May isa ring biyuda sa lunsod na iyon na madalas pumunta sa kanya at sinasabi: ‘Igawad mo sa akin ang kataru​ngan laban sa aking kalaban.’ Ma​tagal siyang umayaw pero naisip niya pag​katapos: ‘Wala man akong takot sa Diyos at walang pakialam sa tao, igagawad ko pa rin ang kata​rungan sa bi​yudang ito na bumu​bu​wisit sa akin at baka masiraan pa ako ng ulo sa pag​punta-punta niya.’”

Kaya idinagdag ng Panginoon: “Pa​kinggan ninyo ang sinabi ng di-matuwid na hukom. Di ba’t igagawad ng Diyos ang katarungan sa kan​yang mga hini​rang na araw-gabing tumatawag sa kanya? Pababayaan ba niya sila? Sinasabi ko sa inyo, agad niyang igagawad sa kanila ang kata​rungan. Ngu​nit pag dating ng Anak ng Tao, maka​kakita kaya siya ng pana​nampalataya sa lupa?”

Pagninilay

Maraming tao sa bansang Kanluran ang di naniniwala sa Diyos, kaya di rin sila nananalangin. Dahil sa ginhawa at kasaganaan sa buhay, nalilimutan nila na may Diyos. Ngunit napakataas ng suicide rate nila kaysa sa atin. Ang akala natin na dahil maginhawa na ang buhay nila, masaya na sila. May isa akong kaibigang pari, dating kaklase ko sa paaralan na ipinadala sa Europa. Noong una hirap siya, pagkat ibang-iba ang kultura doon. Sa unang e-mail niya, ikinuwento niya sa akin ang tungkol sa isang estudyanteng nagtangkang magpakamatay. Nawalan daw ito ng pag-asa, nasiraan ng loob at di kaya ang problema. Sa sumunod niyang sulat, malungkot niyang ibinalita na isa pang mag-aaral ang nagpakamatay bago niya ito naagapan.

Oktubre 18

Lunes

San Lucas, Ebanghelista

Unang Pagbasa: 2 Tim 4:9-17

Tinapay ng Buhay: Lc 10:1-9

Humirang ang Panginoon ng iba pang pitumpu’t dalawa at isinugo silang dala-dalawa na mauna sa kanya sa bawat ba​yan at lugar na takda niyang pun​tahan. Sinabi niya sa kanila: “Marami nga ang aanihin at kakaunti naman ang mga mang​gagawa; idalangin ninyo sa panginoon ng ani na magpadala siya ng mga manggagawa sa kanyang ani. Lumakad na kayo. Isinusugo ko ka​yong parang mga tupa sa gitna ng mga asong-gubat. Huwag kayong magdala ng pitaka, bag o mga sandalyas. At huwag ninyong ba​tiin ang sinuman sa daan.

Saanmang bahay kayo pumasok, sa​bihin muna ninyo: ‘Mapasatahanang ito ang kapayapaan!’ Kung mapaya​pang tao ang naroon, sasakanya ang inyong kapayapaan. Kung hindi’y mag​babalik sa inyo ang inyong dasal. At sa bahay na iyon kayo manatili; kumain kayo at umi​nom na kasalo nila sapag​kat may karapatan ang manggagawa sa kanyang sa​hod. Huwag kayong magpapapalit-palit ng bahay.

Saanmang bayan kayo pumasok at tanggapin nila kayo, kanin ninyo anu​mang ihain sa inyo. Pagalingin din ninyo ang mga maysakit doon at sabihin ninyo sa kanila: ‘Palapit na sa inyo ang kaha​rian ng Diyos.’ 

Pagninilay

Noong bata pa ako, minimithi kong maging isang misyonera dahil sa mga salitang “Marami ang mga ani ngunit kaunti ang mga manggagawa.” Nang ako ay lumaki pumasok ako sa isang kongregasyong misyonera. Pero hindi pala para sa akin ang buhay misyonera. At dahilan ito upang matagal-tagal kong pag-isipan ang tungkol sa aking bokasyon, kung anong uri ng buhay ang gusto ng Diyos sa akin. 

Sa unang pagkakataon sa gawaing pangkatarungan, natuklasan ko na maraming tao pala ang uhaw sa Salita ng Diyos. Ngayon na nasa gawaing pastoral ako, napagtanto ko na hindi kinakailangang lumabas pa ng sariling bansa upang makapagpahayag ng Mabuting Balita, ang kailangan lang natin ay mga manggagawa. 

Oktubre 19

Martes

Ika-29 na Linggo ng Taon

Unang Pagbasa: Ef 2:12-22

Tinapay ng Buhay: Lc 12:35-38

 Sinabi ni Jesus sa kanyang mga alagad, “Maghintay kayong bihis at handang maglingkod, na may nakasinding mga lam​para. Maging tulad kayo ng mga taong naghihintay sa kanilang pa​nginoon. Pauwi siya mula sa kasalan at agad nilang mabubuksan ang pinto pag dating niya at pag katok. Mapalad ang mga lingkod na iyon na matatagpuang naghi​hintay sa panginoon pag​dating niya. Maniwala kayo sa akin, isu​suot niya ang damit pantrabaho at pauupuin sila sa hapag at isa-isa silang pagsisil​bihan. Dumating man siya sa hating​gabi o sa madaling-araw at ma​tagpuan niya silang ganito, mapalad ang mga iyon!”

Pagninilay

Laging handa! Sa panahon ng mga apostoles at ng mga sumunod dito at ng mga alagad ni Jesus, inakala nila na malapit na Siyang bumalik muli upang mailigtas sila sa mundong ito, pagkat ganito ang palaging utos sa kanila. “Maghanda kayo sa pagdating ni Jesus sa anumang oras.” Subalit alam natin na hanggang sa ngayon bumabalik si Jesus, at ang mensahe Niya ay nananatiling mahalaga hanggang ngayon. At sa dahilang di natin alam kung kailan muling babalik ang Panginoon nananatili ang hamon sa atin na tayo ay laging maging handa sa pamamagitan ng paglilingkod sa kapwa sa lahat ng pagkakataon. Ang palaging handa ay simbolo ng tapat na paghihintay at buong pananalig sa Diyos. 

Oktubre 20

Miyerkules

Ika-29 na Linggo ng Taon

Unang Pagbasa: Ef 3:2-12

Tinapay ng Buhay: Lc 12:39-48

Sinabi ni Jesus sa kanyang mga alagad, “Isipin ninyo ito: kung nalaman lamang ng may-ari ng bahay kung anong oras ng gabi ang dating ng magnanakaw, hindi sana niya paba​bayaang looban ang kanyang bahay. Kaya maging han​da kayo sapagkat duma​rating ang Anak ng Tao sa oras na hindi ninyo inaakala.”

Sinabi ni Pedro: “Panginoon, ka​nino mo ba sinasabi ang talinhagang ito, sa amin o sa lahat?” Sumagot ang Pangi​noon: “Isipin ninyo ito: may tapat at mata​linong katiwala na panga​nga​siwain ng panginoon sa kanyang mga tauhan para bigyan sila ng rasyon sa tamang oras. Kung sa pagdating ng kan​yang panginoon ay matagpuan siya nitong tumu​tupad nang gayon, mapalad ang lingkod na iyon. Talagang sinasabi ko sa inyo, panganga​siwain siya nito sa lahat nitong ari-arian. Ngunit maaari namang maisip ng lingkod na iyon: ‘Matatagalan pang dumating ang panginoon ko’ at simulang pagmalupitan ang mga utusang lalaki at babae, at kumain, uminom at maglasing. Ngu​nit darating ang panginoon ng lingkod na iyon sa araw na di niya inaasahan at sa oras na di niya nalalaman. Palala​yasin niya ang katulong na ito at pakiki​tunguhang gaya ng mga di-tapat.

Maraming hampas ang tatang​gapin ng katulong na nakaaalam sa kalooban ng kanyang panginoon pero hindi nag​handa ni sumunod sa kalooban niya. Kaunti lang naman ang tatanggapin ng walang nalalaman sa kalooban niya ngu​nit gumawa ng mga bagay na dapat parusahan. Hihingan nga ng marami ang binigyan ng marami at hihingan nang higit ang pinag​katiwalaan nang higit.”

Pagninilay

Di ba kapag tumataas ang ginagampanang tungkulin ng isang tao, bumibigat o lumalaki ang nagiging pananagutan niya? Tulad ni Nelson Mandela, dating pangulo ng South Africa na nakulong ng rehimen apartheid. Dahil sa masigasig na pakikibaka ng kanyang mga kasamahan ay napalaya siya at nahalal na pangulong muli ng kanyang bansa. Matapos ang panahon ng kanyang pamahalaan, siya’y naging elder statesman ng bansa at binahagi niya ang kanyang kaalaman at karunungan sa mga Africano. Si Mandela ay modelo sa panahong kasalukuyan: pinagkatiwalaan at binigyan ng maraming pagkakataon upang higit niyang magamit ang kanyang kakayahan para sa kabutihan ng kanyang kapwa. 

Oktubre 21

Huwebes

Ika-29 na Linggo ng Taon

Unang Pagbasa: Ef 3:14-21

Tinapay ng Buhay: Lc 12:49-53

Sinabi ni Jesus sa kanyang mga alagad, “Dumating ako upang maghagis ng apoy sa lupa, at ganoon na lamang ang pagnanais kong magliyab na sana ito! Ngunit dapat akong mabinyagan ng isang binyag, at ganoon na lamang ang pagkabalisa ko hanggang di ito na​ga​ganap! Sa akala ba ninyo’y duma​ting ako para magbigay ng kapa​yapaan sa lupa? Hindi, sinasabi ko sa inyo, kundi paghihiwa-hiwalay! Sa​pagkat mula ngayo’y magkakahati-hati ang limang nasa isang sambahayan, tatlo laban sa dalawa at dalawa laban sa tatlo; mag​kakahati-hati sila: ama la​ban sa anak na lalaki at anak na lalaki laban sa ama, ina laban sa anak na babae at anak na babae laban sa ina, biyenang babae laban sa kanyang manugang na babae at manu​gang na babae laban sa biye​nang babae.”

Pagninilay

Mahirap unawain ang Salita ng Diyos kapag ito’y unang binasa. Sa Misa, bago mag-Komunyon ang lagi nating dasal “Ipagkaloob Mo sa amin ang Kapayapaan Mo,” ngunit sa Ebanghelyo, sinasabi ni Jesus, “Sa akala ba ninyo’y dumating ako para magbigay ng kapayapaan sa lupa? Hindi, kundi pagkakahiwalay.” Ang Ebanghelyo ni Lucas ay isinulat para sa mga Hentil na naging Kristiyano. Marami silang naranasang alitan. Nagkaroon ng hidwaan sa mga naging Kristiyano at ibang miyembro ng pamilya na nanatiling pagano. Dahil sa mga karanasang ito at sa kanilang pananampalataya kay Jesus nakuha ang salita na inilagay sa labi ni Jesus. 

Oktubre 22

Biyernes

Ika-29 na Linggo ng Taon

Unang Pagbasa: Ef 4:1-6

Tinapay ng Buhay: Lc 12:54-59

Sinabi ni Jesus sa mga tao: “Kapag nakita ninyong tumataas ang ulap sa kanluran, kaagad ninyong sinasabi, ‘Uulan,’ at ganoon nga ang nang​yayari. At kung umiihip naman ang hangin galing timog, sinasabi ninyong ‘Magiging napakainit,’ at nangyayari nga ito. Mga mapagkunwari! Nabi​bigyan ninyo ng ka​hu​lugan ang anyo ng lupa at langit pero bakit hindi ninyo sinusuri kung ano ang panahong ito?

At bakit hindi kayo mismo ang ma​ka​pag​pas​ya kung ano ang tama? Sa pag​punta mo sa mayka​pang​ya​rihan kasama ng kalaban mo, sikapin mong ma​kipag-areglo sa kanya sa daan; baka iharap ka sa hukom, at ibigay ka naman ng hukom sa pulis para ipakulong sa bilangguan. Sinasabi ko sa iyo: hindi ka makalalabas doon hanggang hindi mo nababaya​ran ang kahuli-hulihang sentimo.”

Pagninilay

Alam ba natin kung  paano ang buhay ng mga tao noong panahon ni Jesus? Sa ngayon maraming pangyayari na hindi nalalaman ng karamihan o di binibigyang-pansin pagkat ang mas mahalaga sa tao ay ang tinatawag na basic needs: pagkain, pananamit at tirahan. At sa mga tao namang mayroon na nang mga ito, ang kanila namang pinagtutuunan ng pansin ay ang pagpapayaman, o katanyagan. Ang binibigyang halaga ng mga ito ay pansariling kapakanan lamang nila. 

Bibihira lang tao ang nagsiskap na mabigyang lunas ang mga suliraning panlipunan. Kaya ang binabanggit sa Ebanghelyo na Signs of the Times ay mahirap maunawaan.

Oktubre 23

Sabado

Ika-29 na Linggo ng Taon

Unang Pagbasa: Ef 4:7-16

Tinapay ng Buhay: Lc 13:1-9

Dumating ang ilang tao na nagbalita kay Jesus ng nangyari sa Templo. Ipinapatay nga ni Pilato ang mga taga-Galilea at nahalo ang kanilang dugo sa mga handog nila. Sinabi ni Jesus sa kanila: “Sa akala ba ninyo’y mas makasalanan ang mga taga-Galileang iyon kaysa lahat ng mga taga-Galilea dahil sila ang nagdusa? Hindi. At sinasabi ko sa inyo: kung hindi kayo magbabago, mapapahamak din kayong lahat.

Gayon din naman sa namatay na la​bing​walong taong nabagsakan ng tore sa Siloe, sa akala ba ninyo’y mas may utang sila sa Diyos kaysa lahat ng na​ninirahan sa Jerusalem? Sinasabi ko: hindi, pero kung hindi kayo magba​bago, mapapahamak din kayong lahat.”

At sinabi ni Jesus ang talinhagang ito: “May taong may isang puno ng igos sa kanyang ubasan. At pumunta siya para mag​hanap ng mga bunga pero wala siyang nakita. Kaya sinabi niya sa nag-aalaga ng ubasan: ‘Tatlong taon na akong pumaparito sa pag​hahanap ng mga bunga sa punong-igos na iyan at wala akong nakita. Putulin mo iyan at pampasikip lang sa lupa.’ Ngunit su​ma​got sa kanya ang tauhan: ‘Ginoo, pabayaan mo na siya ngayong taon. Maghuhukay ako sa paligid nito at lalagyan ng pataba. Baka sakaling ma​munga siya ngunit kung hindi’y saka mo siya putulin.”

Pagninilay

Ganito pa rin ang paniniwala ng karamihan sa atin—na mas makasalanan ang ibang tao. Mas makasalanan ang mga pumatay, nanggahasa at nangurakot kaysa sa atin. Ang sinasabi sa atin ni Jesus ay pare-pareho lang tayong lahat—makasalanan sa harap ng Diyos. Wala tayong karapatang tingnan ang sarili na mas mabuti kaysa sa ating kapwa. Mapanahong paalala ito. Halimbawa, ang terorismo na tinutuligsa ngayon. Masamang tao ang tingin ng marami sa mga terorista, maliban lang sa mga pamilya, kaibigan at kapwa terorista. Ngunit di ba natin nakikita na tayo na tumatawag sa kanila na terorista ay makasalanan rin? 

Oktubre 24

Linggo

Ika-30 Linggo ng Taon

Unang Pagbasa: Sir 35:12-14, 16-18

Ang Panginoon ay isang hukom na walang kinikilingan. Hindi niya inaaba ang mahirap, dinirinig niya ang daing ng mga inaapi. Hindi niya tinatanggihan ang pagsu​​sumamo ng ulila o ng biyuda.

Ikalawang Pagbasa: 2 Tim 4:6-8, 16-18
Malapit na akong ihain bilang sak​ri​pisyo at nalalapit na ang panahon ng aking pagyao. Ipinaglaban ko ang mabuting laban, natapos ko na ang takbuhan, naingatan ko ang ipinagkatiwala sa akin. May nakalaan nga sa aking korona ng kabanalan na gantimpala sa akin ng Panginoon sa araw na iyon. Maka​tarungan siyang hukom at hindi lamang ako ang bibig​yan niya, kundi lahat ng naghihintay sa kanyang pag​dating.

Walang tumulong sa akin sa unang pagtatanggol ko. Iniwan ako ng lahat. Huwag nawa itong ibilang na kanila. Ngunit tinulungan ako ng Panginoon at pinalakas upang maipa​hayag ko ang mensahe at marinig ito ng lahat ng bansang pagano. At sina​gip ako sa bunganga ng leon. Sasa​gipin ako ng Panginoon sa lahat ng masama at ligtas akong dadalhin niya sa kanyang kaharian sa langit. Sa kanya ang luwalhati magpa​kailanman!

Tinapay ng Buhay: Lc 18:9-14
 Sinabi ni Jesus ang talinha​gang ito tungkol sa ilang taong kumbinsido na mabuti sila at minamata naman ang iba: “Dalawang tao ang umakyat sa Templo para mana​langin: Pariseo ang isa at publikano naman ang isa pa. Nakata​yong na​na​na​la​nging mag-isa ang Pari​seo. Si​nabi niya: ‘O Diyos, salamat at hindi ako gaya ng ibang mga tao – mga magnanakaw, mandaraya, nakikiapid, o gaya ng ko​lek​tor ng buwis na iyan. Da​​lawang beses akong nag-aayuno isang linggo, nagbibigay ako ng ikapu sa lahat kong ari-arian.’

“Nasa likuran naman ang kolektor ng buwis at hindi man lang makatingala sa langit. Dinadagukan niya ang dibdib sa pagsasabing ‘O Diyos, kaawaan mo ako na isang makasala​nan.’

“Sinasabi ko sa inyo na ito ang umu​wing nasa grasya ng Diyos ngunit hindi ang isa. Sa​pagkat ibababa ang la​hat ng nagpapakataas at itataas naman ang nagpapakababa.”

Pagninilay

Patuloy na nangangaral si Jesus sa atin, lalo na sa iilan sa ating kumbinsido na mabuti at minamata ang iba. Suriin natin ang ating mga sarili, sapagkat sa atin sinasabi itong pangangaral na ito, hindi sa iba. Ilang beses ba natin sinasabi rin kagaya ng Pariseo na—“O Diyos, salamat at hindi ako kagaya ng iba—mga magnanakaw, mandaraya, nakikiapid. Maraming aspeto ng Pariseo ang makikita natin sa sarili natin kung suriin natin nang mabuti. Mahirap sabihin ang “O Diyos, kaawaan mo ako na isang makasalanan.” Kaya nga mahalaga na magdiriwang tayo ng Eukaristiya sapagkat sa Misa paulit-ulit nating sinasabi ito at binibigyan rin tayo ng grasya para tanggapin na tayo’y makasalanan sa harap ng Diyos. 

Oktubre 25

Lunes

Ika-30 Linggo ng Taon

Unang Pagbasa: Ef 4:32—5:8

Tinapay ng Buhay: Lc 13:10-17

Nagtuturo si Jesus sa isang sinagoga sa Araw ng Pa​hinga, at may isang babae roon. Labingwalong taon na siyang may espiritung nagbibigay-sakit; nagkaka​kandakuba na siya at di makatingala. Pag​ka​kita sa kanya ni Jesus, tinawag siya nito at sinabi: “Ba​bae, lumaya ka sa iyong sakit.” Ipinatong nito sa kanya ang mga kamay at agad na nakatayo nang tuwid ang babae at nagpuri sa Diyos.

Nagalit ang pangulo ng sinagoga dahil nagpagaling si Jesus sa Araw ng Pahinga kaya sinabi niya sa mga tao: “May anim na araw para magtrabaho kaya sa mga araw na iyon kayo puma​rito para mapagaling, hindi sa Araw ng Pa​hinga!”

Sinagot siya ng Panginoon: “Mga mapag​kunwari, hindi ba kinakalagan ng bawat isa sa inyo ang kanyang baka o asno mula sa sabsaban nito sa Araw ng Pahinga at inilalabas para painumin? At isang babae naman ang narito na anak ni Abraham na labingwalong taon nang iginapos ni Satanas. Di ba siya dapat kalagan sa Araw ng Pahinga?”

Napahiya ang lahat niyang kalaban pag​karinig sa kanya pero nagalak naman ang mga tao sa lahat ng kahanga-hangang gina​gawa ni Jesus.

Pagninilay

Mas mahalaga ang mga hayop kaysa sa isang babaeng may espiritung nagbibigay-sakit! Kaya nahiya ang lahat ng kalaban ni Jesus nang ipinahayag niya na ito’y isang anak ni Abraham na may sakit at dapat pakawalan sa Araw ng Pahinga. Napakakitid ang tingin sa Araw ng Pahinga noon. Di makatrabaho, di makagalaw maliban lang sa pagpunta sa sinagoga. Muling binatikos ni Jesus ang lider ng sinagoga nila, dahil sa kanilang makitid na pananaw sa Araw ng Pahinga. Trabaho ang tingin sa gawaing pagpapagaling; kaya bawal. Di nila nakikita na ang pagpapagaling ay parang pagpapainom sa hayop na nauuhaw—kapwa mahalaga sapagkat pareho ang tinutugunan—buhay ng nilalang. 

Oktubre 26

Martes

Ika-30 Linggo ng Taon

Unang Pagbasa: Ef 5:21-33

Tinapay ng Buhay: Lc 13:18-21

Sinabi pa ni Jesus: “Ano ang katulad ng kaharian ng Diyos? Sa ano ito maiku​kumpara? Tulad ito sa buto ng mustasa na kinuha ng isang tao at itinanim sa kanyang hardin: lumaki, naging parang puno at sumi​silong sa kanyang mga sanga ang mga ibon ng langit.”

At sinabi niya uli: “Sa ano ko iku​kumpara ang kaharian ng Diyos? Ka​tulad ito ng lebadura na kinuha ng isang babae at ibinaon sa tatlong takal ng harina hanggang umalsa ang buong masa.”

Pagninilay

Ang talinhaga ng buto ng mustasa ang isa sa pinakapaborito kong pangangaral ni Jesus.  Matagal lumago ang isang buto—maghihintay ka. Ngunit kapag lumaki na ito’t naging puno, sumisilong ang mga ibon sa kanyang mga sanga. Paghihintay, paglalago—mga salita na ginamit ni Jesus sa pangangaral niya tungkol sa Kaharian. Hanggang ngayon maraming Kristiyano ang naniniwala na ang kahariang ito ay isang lugar at tinutukoy ang kalangitan, “Sa taas!” Ngunit malinaw sa Ebanghelyo na hindi isang lugar kundi isang karanasan, isang kalagayan kung saan bawat isa sa atin ay parang buto ng mustasa na hinihintay na tumubo at lumago para magbigay ng silong sa iba.

Oktubre 27

Miyerkules

Ika-30 Linggo ng Taon

Unang Pagbasa: Ef 6:1-9

Tinapay ng Buhay: Lc 13:22-30

Dumaan si Jesus sa mga lunsod at mga nayon, na nagangaral habang papunta siya sa Jerusalem. May nagtanong sa kanya: “Panginoon, kakaunti nga ba ang maliligtas?” At sinabi ni Jesus sa mga tao: “Mag​pumilit ka​yong pumasok sa makipot na pintuan sapagkat sinasabi ko sa inyo: marami ang gustong pumasok at di maka​pa​pasok. Kapag tumindig na ang may-ari ng bahay at naisara na ang pinto, tatayo kayo sa labas na kumakatok at magsasabing ‘Pangi​noon, buksan mo kami.’ Sasagot naman siya sa inyo: ‘Hindi ko alam kung taga​saan kayo.’

Kaya sasabihin ninyo: ‘Kami ang kumain at uminom na kasalo mo, at sa aming mga lansangan ka nangaral.’ Pero sasagutin niya kayo: ‘Hindi ko alam kung tagasaan kayo. Lumayo sa akin, kayong mga gumagawa ng ma​sama.’ Naroon ang iyakan at pag​​-nga​ngalit ng mga ngipin pagkakita ninyo kina Abraham, Isaac, Jacob at sa lahat ng pro​peta sa kaharian ng Diyos, at ipagtatabuyan naman kayo sa labas. At maki​kisalo naman sa Kaharian ng Diyos ang mga darating mula sa sila​ngan, kanluran, timog at hilaga. Oo, may mga huli ngayon na mauuna at may mga una na mahu​huli.”

Pagninilay

Isinasabuhay ba natin ang mga pangangaral ni Jesus? Dinadaanan ba natin ang “makipot” na pintuan ng landas na tinahak niya? Ito ang sumbat ni Jesus sa mga taong nagtatanong sa kanya kung kakaunti nga ba ang maililigtas. Bagama’t ang tinutukoy dito ay ang mga Judio na ayaw tanggapin si Jesus bilang tagapagligtas, maaari ring hamon sa atin ito. Hindi sapat na sinasabi natin na tayo’y mga Kristiyano at ligtas na tayo. Sumusunod ba tayo sa landas ni Jesus? Mabuti ba ang pakikipag-ugnay natin sa Diyos at kapwa?

Kung hindi ibang tao ang makikisalo sa kaharian ng Diyos—mula sa silangan, kanluran, timog at hilaga... 

Oktubre 28

Huwebes

San Simon at San Judas, mga Apostol

Unang Pagbasa: Ef 2:19-22

Tinapay ng Buhay: Lc 6:12-16

Nang panahong iyon, umakyat si Jesus sa bundok para manalangin at mag​palipas ng magdamag sa pagdarasal sa Diyos. Nang nag-umaga na, tinawag niya ang kanyang mga alagad at pumili siya ng labindalawa sa kanila na tinawag niyang apostol: si Simon na pinanga​lanan niyang Pedro, si An​dres na kapatid nito; si Jaime, si Juan, si Felipe, si Bartolome, si Mateo, si To​mas, si Jaimeng anak ni Alfeo, si Simon na tinataguriang Zelota, si Judas na kamag-anak ni Jaime, at si Judas Iska​riote na naging tagapagka​nulo.

Pagninilay

Tuwing may ginawang mahalaga si Jesus, nananalangin siya. Magdamag siyang nagdasal sa Diyos bago niya pinili ang labindalawang apostoles sa kanyang mga alagad. Mahalagang gawain ang hinarap ni Jesus—hindi lang basta-basta ang pagpili kung sino man ang maging pangunahing disipulo niya. Kagaya natin ngayon, maraming katangian ang hinahanap sa tao bago siya maging lider, lalo na sa pamayanan. Sa panalangin lang natin malalaman ang gusto ng Panginoon. Lahat tayo ay inaanyayahan na magdasal nang madalas lalo na sa panahon ng desisyon. Panalangin ang susi sa mga pagkakataong kagaya nito na may mahalagang desisyon ang ipapatupad. 

Oktubre 29

Biyernes

Ika-30 Linggo ng Taon

Unang Pagbasa: Fil 1:1-11

Tinapay ng Buhay: Lc 14:1-6

Isang Araw ng Pahinga, puma​sok si Jesus sa bahay ng isang pinuno ng mga Pariseo para ku​main, at minamanmanan naman nila siya. Nasa harap niya roon ang isang taong mina​manas kaya nag​tanong si Jesus sa mga guro ng Batas at mga Pariseo: “Puwede bang magpagaling sa Araw ng Pahinga o hindi?” Hindi sila umi​mik kaya hinawakan ni Jesus ang maysakit, pinaga​ling ito at saka pi​na​uwi.

Pagkatapos ay sinabi niya sa kanila: “Kung mahulog sa balon ang anak o ang baka ng isa sa inyo, di ba’t agad niya itong iniaahon kahit na Araw ng Pahi​nga?” At hindi nila siya nasa​got.

Pagninilay

Inihambing ni Jesus ang pagpapagaling ng maysakit sa Araw ng Pahinga sa pag-aahon ng anak o hayop na nahulog sa balon. Hindi nakapagsalita ang mga guro ng Batas at mga Pariseo.

Alam natin na ginagawang halimbawa ni Jesus ang pagpapagaling sa Araw ng Pahinga para iparating sa mga guro at Pariseo na higit na mahalaga ang tao kaysa sa mga utos. Hindi lang mahalaga ang tao, kundi mahalaga na nasa mabuting kalagayan ang tao. Sa Araw ng Pahinga pa niya ginawa ang pagpapagaling—ipinahiwatig na mas mahalaga pa rin ang tao kaysa sa Araw ng Pahinga. Maaari ba tayong humiga kapag nalaman natin na maysakit ang ating anak? Di ba’t dadalhin natin sa doktor at ipagagamot para gumaling?

Oktubre 30

Sabado

Ika-30 Linggo ng Taon

Unang Pagbasa: Fil 1:18-26

Tinapay ng Buhay: Lc 14:1, 7-11

 Isang Araw ng Pahinga, puma​sok si Jesus sa bahay ng isang pinuno ng mga Pariseo para ku​main, at minamanmanan naman nila siya.

May talinhaga siyang sinabi nang mapu​na niyang pinipili ng mga inimbita ang mga unang puwesto: “Kung anya​yahan ka sa isang kasalan, huwag kang lumagay sa unang puwesto. Baka may kinumbidang mas impor​tante kay​sa iyo, at darating ang kumumbida sa inyong dalawa para sabihing ‘Ibigay mo sa kanya ang puwestong ito.’ Kaya mapa​pahiya ka’t pupunta sa huling puwesto.

Sa halip, kung anyayahan ka, sa hu​ling puwesto ka pumunta sapagkat pag dating ng kumumbida sa iyo, sasabihin niya sa iyo: ‘Kaibigan, lu​mapit ka pa.’ Kaya maparara​ngalan ka sa harap ng lahat ng inanyayahan. Sapag​kat iba​baba ang lahat ng nagpapa​kataas at ita​taas ang nagpapakababa.”

Pagninilay

Nadinig na ba ninyo ito sa mga pagdiriwang: “Dito na lang ako umupo kasi baka may dadating na VIP mamaya. D’yan na uupo!” Minsan, pinadala kaming mga pastoral workers sa isang panayam sa Villa San Miguel. Nahuli kami; wala nang naiiwang upuan kundi doon sa sulok ng Conference room, at sa harap na harap. Dati rati’y uupo ako sa sulok nguni’t sa hapon na iyon, pumilit akong umupo sa harap! Tinginan ang VIPs—akala kung sinong VIP rin ang dumating. Di ko pinansin at malayang nakinig at nanood ng video presentation. Saka ko lang naalala ang Ebanghelyo natin ngayon. Tumawa ako sa sarili sapagkat malaya akong pumunta sa harap at wala namang nagpaalis sa akin! 

Oktubre 31

Linggo

Ika-31 Linggo ng Taon

Unang Pagbasa: Kar 11:22—12:2

Sa​​pagkat parang butil sa timbangan ang buong sinukob na nasa harap mo; tu​lad ng isang patak ng hamog sa uma​ga na nahulog sa lupa.

Dahil sa makapangyarihan ka, ma​habagin ka sa lahat; di mo pinapansin ang mga kasalanan ng mga tao upang sila ay makapagsisi. Mahal mo ang lahat ng umi​iral at walang nilikhang kinamumu​hian mo; kung mayroon, hindi mo iyon lilikhain.

Paano magtatagal ang isang bagay kung di mo kalooban? At paano maka​pananatili kung hindi mo tinawag? Ma​awain ka sa lahat sapagkat sa iyo ang lahat, O Panginoon na mangi​ngibig ng buhay.

Kaya unti-unti mong itinutuwid ang mga nagkakasala, pinaaalalahanan sila, binabalaan sa kanilang pagka​kaligaw upang layuan nila ang kasa​maan at mag​tiwala sa iyo, Panginoon.

Ikalawang Pagbasa: 2 Tes 1:11---2:2

Kaya lagi namin kayong ipinag​darasal. Gawin nawa kayo ng ating Diyos na karapat-dapat sa kanyang pagtawag. Tuparin nawa niya nang malakas ang lahat ng inyong mabu​buting pakay at ang gawa ng inyong paniniwala. Kaya maluluwalhati sa inyo ang pangalan ni Jesus na ating Panginoon, at kayo rin sa kanya, sa tulong ng Diyos at ni Kristo Jesus na Panginoon.

 Mga kapatid, pag-usapan natin ang tungkol sa pagda​ting ni Kristo Jesus na ating Panginoon, at sa pagtitipon natin para salubungin siya. Huwag kayong mada​ling nerbiyusin. Huwag kayong mabahala sa sinasabi ng isang propeta o sa ulat o sa isang sulat na parang galing sa amin, na palapit na ang araw ng Pangi​noon.

Tinapay ng Buhay: Lc 19:1-10

Pumasok si Jesus sa Jerico at dumaan sa siyudad. At may isang taong nagnga​ngalang Zakeo. Pinu​no siya ng mga kolektor ng buwis at napaka​yaman. Sinikap niyang ma​kita kung sino si Jesus pero pandak siya at hindi niya magawa dahil sa dami ng mga tao. Kaya patakbo siyang umuna at umakyat sa isang punong-ma​laigos para makita si Jesus pagdaan doon. Pagdating ni Jesus sa lugar na iyon, tumingala siya at sinabi sa kanya: “Zakeo, bumaba ka agad. Sa bahay mo nga ako dapat tumigil ngayon.”

Nagmamadali siyang bumaba at tuwang-tuwang tinanggap si Jesus. Inireklamo naman sa isa’t isa ng lahat ng nakakita rito: “Sa bahay ng isang lala​king makasalanan siya nakituloy.” Ngu​nit tumayo si Zakeo at sinabi sa Panginoon: “Pa​nginoon, ibibigay ko sa mga dukha ang kalahati ng aking mga ari-arian; at kung may nadaya ako, apat na beses ko siyang babayaran.” At sinabi sa kanya ni Jesus: “Dumating ngayon ang kaligtasan sa sambaha​​yang ito dahil anak nga ni Abraham ang taong ito. At dumating ang Anak ng Tao para hanapin at iligtas ang nawa​wala.”

Pagninilay

Ang ganda ng pagbabago at pagbalik-loob sa Diyos ni Zakeo: “Panginoon, ibibigay ko sa dukha ang kalahati ng aking mga ari-arian. At kung may nadaya ako, apat na beses ko siyang babayaran!”

Ano kaya kung lahat ng mga kolektor ng buwis ay magkaganito? O dili kaya’y mga yumaman sa sakim at pangungurakot, sa sugal at nagtutulak at nagbebenta ng bawal na droga? O sa mga nagbibili ng mga armas kagaya ng nuclear warheads at weapons of mass destruction? Ano kaya ang mangyayari sa buhay ng mga tao sa mundo? Anong uri ng lipunan ang maaaring lumitaw?

Si Zakeo ay halimbawa para sa ating lahat: magbigay sa dukha, bayaran nang mas mahigit ang mga tao na dinaya natin.

Mga Pagninilay nina: Padre Orlando Cantillon, Padre Genaro O. Diwa, Padre Jonathan Bitoy,CMF, at Bb. Rosario Garcia.

